
DEr erwirdigen vnd gaiſtlichen 

frawen fraw Katherina Aptiſ 

ſin ʒů ſant Altonis monſter/ 

ſant Birgitten ordens meiner 

beſondern geliebten muͦtter in 

got winſch ich Johannes Hauſʒſchein der hai 

ligen geſchrifft doctor/ vnd Thumprediger ʒu 

Augſpurg. jheſum Chriſtum (dem allein der 

beſchloſſen gart der kewſchenn hertʒen geoͤfnet 

werden ſoll) ʒu ainem ewigen gruß. 

Erwirdige vnnd gaiſtliche fraw muͦter/ Die 

predig von dem fruchtbarlichem vnd ſchedlich 

em winde der ſeelen newlich bey euch gethann 

hab ich auff betlich anſuͦchen/ etlicher andech 

tiger perſonen/ ſambt ainem andern Sermon 

an ſant Katherinen tag/ naͤchſt all hie/ vonn 

den weyſen junckfrawen geprediget/ vn̄ ſonſt 

ain klein werck auß griechiſcher ſprach/ in la 

tein/ vnd furter in tewtſch gebracht ein ſonn/ 

der vermanung ʒu den tugenden belangend/ 

vnd der Erſamen junckfrawen Felicitas Peu 

tingerin/ yetʒo im gotʒhauß ʒu ſant Katheri⸗ 

nen in verſuch ʒaren wonende/ ʒu geſchriben 

in trucken beuolchen/ vnnd ſolches alles/ als 

ein wenig gab/ mich dameben̄/ der gutthaten 

mir vnd den meinen bewiſen gegen der ſelben 

doch ʒum tail danckbarlichs gemuͤts vnd wil 

lens erʒaigende/ vnd das dieweil etwas nütʒ⸗ 

barlichs darinn (mir durch Ewer andacht er⸗ 

werbenn) begriffen iſt/ acht nitt vnbillich ge⸗ 

ſchehen ʒu ſein. Der hoffnung ʒu got dem her 

ren. Diſʒ obgemelt beuelchlin/ mit fürtragen⸗ 

der vn̄ erſchieſʒlicher nutʒbarkeit wircken wer 

de/ Herauff bitte ich Ewr erwirde der ich mich 

in Chriſto thun beuelchen/ woͤlle das guͤtlich 

von mir auffnemen/ ſolchs auch in der gleich 

en/ mit meinem gebete ʒuuerdienē willig bin. 

Datum Augſpurg freitag poſt Andree des 

hailigen apoſtels in dem. xix jare. 

 


